
Proxecto Cabila 
Diario interno. Diario de abordo 

A pola idea forza! 

Reunión do 02-05-2019 

A esta reunión asistimos 
Rosa, Sandra, David, María, Luqui, Paula, Felicia, Gori, Isabel e Joel.  
Non están Pablo, Germam, Dora, Teresa (que está no centro ocupada por traballo e virá un 
pouquiño antes de rematar a reunión). Tamén ía vir Manuel Amor, profesor do IES Xelmírez II, 
que está interesado en participar e virá nas próximas reunións. 
Faise no Centro Sociocultural José Saramago de Vite, Sala 5, de 12.40 -14.30 h. 

O que acontece 
Ás 12.40 h a comezo a reunión na sala 5. Temos pillada a dinámica de organizar a sala para as 
xuntanzas, co cal María, Paula e David se encargan de poñelas mesas, as cadeiras, o proxector e 
de colocar os paneis nos que se apoiará a dinámica de traballo do día. 
O obxectivo principal desta reunión é a de seguir coa dinámica das ideas de investigación na 
busca da idea forza. 
A reunión de hoxe asiste Joel e se incorpora ao grupo motor. De feito xa llo propuxéramos 
anteriormente porque moitxs axentes xa nos falaran del e da súa importancia como transmisor 
do que aconteceu no barrio, sobre a transcendencia das súas notas de prensa que escribía para 
a Voz de Galicia, xunto co seu traballo “Vite de Compostela. A comunidade (auto-)construída” 
que non se chegou a publicar. A súa incorporación foi unha demanda do grupo motor sinalada 
con forza na reunión anterior. Pero tamén é certo é que si non se incorporou antes foi por 
problemas de axenda. “El contribuíu a cambiar o paradigma do barrio..”. Así que benvido Joel!  
Comezamos a reunión. María da a benvida a nova incorporación o que aproveita para revisar o 
radiograma do grupo motor e resituarnos nesa diana de implicación. 
A nota de prensa. Difusión desta actividade en Vite. 
A continuación fálase da nota de prensa que Joel está interesado publicar no xornal. E un asunto 
que temos que acordar entre todxs, e acordamos que si. Así que ás 13.00 virá un fotógrafo para 
documentar o evento.  
Nesta nota de prensa informarase do estudo de caso que se está a facer en Vite por parte do 
Incipit CSIC xunto con moitas das persoas da coordinadora de Vite e de VITE REDE e que agora 
forman parte deste proxecto.  
Isto vai dar pé a difusión desta actividade no barrio e en Comportala, a que outras persoas do 
barrio coñezan o que se está a facer e, polo tanto, facilite a súa participación en actividades 
posteriores. Paula queda en mandarlle a Joel un texto no que se describe o proxecto e, en breve, 
sairemos na prensa. 
Lectura e síntese do feito na reunión anterior. As carpetas compartidas no Drive. 
María informa sobre a metodoloxía na que estamos traballando. Explícase cal é a dinámica das 
carpetas creadas e compartidas no Drive ás que todas xa temos acceso. 
O diario interno: seguimento do proceso de traballo. 

Paula fala da necesidade de escribir, de xeito colaborativo, un diario de campo etnográfico. É 
dicir, un documento que será o noso diario de abordo ou caderno de bitácora no que 
intentaremos expresar de xeito verbal o que sucede nas reunións. Tamén podemos completar 
con fotos, debuxos, esquemas, etc. Temos que atrevernos a comentar, engadir, afirmar, negar 
ou tachar as verbas porque o sucedido ten moitas formas de narrarse, segundo quen o conte. 
Este documento gardarase no Drive nunha carpeta chamada “Diario interno” na que poderemos 
atopar outros documentos como a acta ou outros arquivos e que completarán rexistro do 
sucedido no día.  
A particularidade que ten este diario e que ten/debe ser escrito entre todxs. Polo tanto, este 
texto non só nos obriga a reflexar o que acabamos de facer senón que nos debe provocar unha 
reflexión que nos vai a ser moi útil para avaliar o proceso de investigación no que estamos 
metidas.  
De feito, para aclarar estas cuestións, o día 22 de maio daremos unha charla sobre que significa 
investigar desde a etnografía e falaremos de técnicas utilizadas porque o obxectivo será en que 
todas nos convertamos en etnógrafas da memoria que queremos contar de / para Vite.  
Para promover a escritura colaborativa Paula reparte unhas cuartillas cunhas preguntas guía 
para que o grupo cubra cando queira, sen obrigación. Aínda que para forzar esta escritura María 
e Paula acordan deixar 10 minutos ao final da sesión para posibilitar un momento de reflexión. 
As notas se incorporaranse ao documento.  

 
O Grupo de Seguimento (GS) e o seu método de traballo. 
Porque hai un grupo de seguimento?, que fan?, quenes son?, cal é a súa función? David fala 
sobre o porque deste grupo, da mirada externa que el e máis Germam intentarán aportar ao 
proxecto. Fala do icono do espía que os identifica perfectamente, “estamos dentro pero sen 
estar”. Forman parte do proceso pero están ao marxe do que ocorre no grupo motor. Son 
observadores e certifican que a metodoloxía se sigue. A súa idea e intentar aportar unha mirada 
etnográfica externa a este proceso de traballo.  
Comenta que agora están tomando nota do que sucede e que interaccionan moi pouco, ou case 
nada, pero é algo que intentarán mitigar nas próximas reunións: “Temos que ir pouco apouco 
porque é novidoso”. Queda que na próxima reunión, cando veña Germán, falarán máis 
amplamente da súa función no proxecto.  
Paula pensa o mesmo, “debemos de ir pouco a pouco para entender ben o que acontece” (como 
son a que agora está escribindo isto, tómome a licencia para expresar o meu sentimento e 
asentir con verbas o que acaba de expresar David. 
Dinámica de parede coas ideas de investigación. Cal é a idea forza?  
María retoma a dinámica de traballar sobre as ideas de investigación, iniciada na reunión 
anterior retomando o panel da sala, recolocando etiquetas, formando grupos. A finalidade da 

dinámica de hoxe é a de obter unha idea forza que defina un pouquiño máis a proposta de 
traballo. Se no momento inicial partíamos da proposta A memoria que queremos contar de / 
en Vite, neste momento tratase de afinar algo máis, como se fora de buscar un subtítulo que 
concrete o noso proceso de investigación. 
María ofrece ao seu posto para seguir coa dinámica de traballo, pero todos coincidimos en que 
é moito mellor que continúe María.  
Joel intervén e di que para el hai dúas ideas forza fundamentais:  

● A historia de Vite dende 1977 ao 2000, onde se mestura unha etapa de delincuencia 
xunto coa formación do plan sociocomunitario. A idea de como Vite pasou de ser lenda 
negra a lenda rosa e como agora é un barrio do que as persoas se senten orgullosas de 
pertencer a el. Agora Vite, é un espazo saudable, unha zona residencial.  

● Outra idea que Joel lanza é: “aproveitando que o nome da biblioteca do CSC é José 
Saramago, que iso sirva como inspiración”. A súa proposta é que as obras de José 
Saramago, por exemplo “Levantado do chan” ou “Ensaio para a cegueira” sirvan como 
inspiración para falar de “como o barrio se conseguiu levantar”. 

Felicia di que prefire a primeira idea que lanzou Joel que non a segunda porque con esa podería 
quedar diluída a historia do barrio.  
Isabel, concorda coa primeira idea porque fala da evolución do barrio, onde pasou de ser un 
barrio escuro a ser multicolor. Aínda que tamén hai poboación maior tamén hai familias con 
nenos, hai poboación nova. “Vite es un barrio vitalista y de colores”. Isabel conta que ela 
empezou a traballar no 2000 “la parte oscura me la han contado” y que cando chegou había 
moitos profesionais involucrados.  
Certamente con estes comentarios poderíamos ver como se adxectiva o barrio no seu proceso 
de cambio. 
Rosa, di que a primeira idea lle gusta moito “é a forza da comunidade, e me gustaría contalo”. 
Sandra descubre a historia do barrio na celebración do 30 aniversario e ten claro que esa é a 
idea forza. Descubrir e ver onde estamos e cara onde vamos 
Isabel é partidaria de borrar o “barrio como leyenda negra”. Pero Sandra, di que aínda non 
podemos borralo de todo “estamos en escala de grises”. Neste sentido Felicia anota que “a 
forma de construír un polígono e o que fixo reivindicar o coñecemento do proceso, coñecer a 
lenda negra que ten que ver coa construción dos barrios periféricos”. É dicir, recoñecer esa etapa 
negra como detonante do movemento asociaciónista.  
Gori di que non descartaría a opción de Saramago pero “sen esquecer que aquí non había nada 
positivo, nin locais, nin espacios comúns”. Conta que “no 87, non había ningún sitio onde facer 
algo, non podías facer nada a nivel social, non había nada, nin barrio”. Luqui asinte que 
efectivamente “non había nada”. Os primeiros edificios que se construíron para a comunidade 
foron o Centro de Saúde 1987, o Instituto Xelmírez II e o colexio de EXB. Gori fala do 
“descoñecemento anterior” á construción do polígono porque efectivamente antes da 
construción dos edificios había outra paisaxe que resulta descoñecida. Aquí poderíase facer 
unha reflexión sobre que se entende por “non había nada”¿? 
Sandra di que, a pesar do tempo transcorrido e de que evidentemente as cousas melloraron, 
agora “a historia non é tan rosa (...) ten un número de familias vulnerables que non hai noutros 
lugares” referíndose a zona de Salgueiriños. Como traballadora social ten moi presente a 
situación social das familias dos barrios da contorna de Vite, onde as fronteiras son moi difusas. 
“Hai que matizar o de rosa”. O nivel da pobreza está presente e a crise recente danou o tecido 
social do barrio. Todas estamos de acordo. 
Nesta intervención sobre o tema das fronteiras entra Luqui. A el interésalle divulgar como foi o 
proceso de construción do polígono que está directamente vinculado co proceso de construción 

da comunidade. O sentimento de barrio aflora nas verbas do grupo. Porque efectivamente 
podemos ver como a construción do polígono foi parello á construción do movemento 
asociativo. 
Destácase que “hai que rescatar unha parte da memoria de Vite”. Para Luqui está moi claro que 
a memoria que se debe contar é a historia do barrio desde os seus inicios ata agora. “Intentar 
conseguir que esa memoria quede viva, (...) como modelo de traballo asociativo... Eu non 
recordo un movemento veciñal e de comisións tan forte como houbo aquí (...) recordo unha sala 
como esta petadísima e comprometida”. Actividades que se organizaban coma o cine….”Era 
impresionante a cantidade de xente que se movía aquela semana...” “ non chegaban as sillas”, 
foi unha idea que despois a deputación copiou e levou o cine por barrios.  
Luqui resalta a importancia de que a memoria de Vite quede viva “porque as xeracións novas a 
descoñecen (...) pero non so para os veciños senón para toda a cidade... agora mesmo Vite 
representa un núcleo moi importante dentro da cidade”. Lembra a situación política de cando 
Vite, o barrio mais grande de Compostela movía a balanza “e facíache sentir importante”. Hai 
risas...  

Rosa fala dun cartel que fixo un neno, Tomás; e que aínda está na porta do salón de actos centro 
que pon Vite o novo espello de Compostela. Rosa apoia a suxerencia de Luqui de que o que se 
conte de Vite sirva para a cidade. É dicir, a proposta e de falar sobre o que sucedeu no barrio de 
Vite no contexto de Compostela “Vite que sirva para a cidade”. 
Gori, e en definitiva todos, salientan de novo o papel que tivo Joel no proceso de cambio do 
barrio, xa que el contribuíu a destacar o papel positivo, de como se vía o barrio a como se ve 
agora, nos artigos que publicaba no xornal. “Todo o malo sucedía en Vite, siempre (... coa 
intención tamén de crear medo”. 
María destaca como un grupo importante e un tema transversal e centrarnos a construción da 
comunidade, de polígono a barrio, espello de Compostela... centrarnos nese bloque. A 
transformación de Vite ao longo do tempo. 
María pregunta se pensan que a memoria social do barrio vai parella a memoria arquitectónica 
do espazo. No grupo hai unha preocupación polo material e inmaterial, un interese por 
equiparar a arquitectura do barrio, a construción dunha paisaxe urbana e a construción da 
consciencia comunitaria xunto a creación dos espazos públicos. 
Xurde a necesidade de coñecer o patrimonio cultural anterior a construción dos edificios (de 
promoción pública).  
Rosa pregunta se “¿a memoria arquitectónica tamén vai a memoria cultural e educativa? A 
medida que se está pedindo esas melloras arquitectónicas hai unhas deficiencias a nivel cultural 
e educativo importantes. A UNESCO dálle un premio a este barrio cando se fixo unha escola de 
adultos pero eran todas mulleres. A medida que se vai construíndo o barrio se constrúe o 
pensamento unha educación non regulada. ... iso tamén é patrimonio. Entón outra idea forza 
sería a memoria cultural e non regulada no barrio. É importante a conexión que se está 
establecendo entre a construción arquitectónica e social do barrio. 
Gori intervén sinalando a importancia que tivo no barrio a escola de mulleres. María con 
respecto a isto di de incluír “traballar na visibilización do traballo das mulleres en Vite”. Teresa, 
que se incorporou a reunión di que moito do movemento que se fixo foi grazas as mulleres. 
Felicia tamén nomea o traballo que fixeron os rapaces nos 90 o para detectar o analfabetismo 
do barrio cuns índices altísimos, tanto funcionais como absolutas). “Elas foron a escola e elas 
pasaron a ser os correas de transmisión a nivel educativo e cultural para os seus fillos e netos e 
para o resto da comunidade e estaban nas distintas comisións traballando de forma moi activa”. 
Agora moitas delas están traballando con Isabel no grupo de Envellecemento Activo. Sandra 
tamén fala de que o peso do matriarcados de Vite está moi marcados. Teresa fala de Araceli ela 
quería aprender para sacar o carnet de conducir.  

Este tema é moi importante para a construción da comunidade de Vite. Pasa a ser un tema 
central no panel. Termina a reunión nun momento agradable con enerxía para seguir na busca 
da idea forza. Recollemos os comentarios das compañeiras. 
O panel foi cambiando ao longo de toda a reunión cambia e así foi como quedou para a próxima 
reunión. 
 

 
 
Con todo, as novas ideas forza que xurdiron foron as seguintes:  
 

- A historia de Vite dende 1977 a 2000: de lenda negra a lenda rosa. 
- As obras de José Saramago como inspiración sobre o proceso de construción do barrio. 
- Barrio multicolor 
- Vite espello de Compostela. A imaxe de Vite no contexto de Compostela. 
- Memoria cultural e educativa. Os espazos non regulados. 
- O papel das mulleres de Vite. A escola de mulleres e os espazos non regulados “Elas 

eran os correos de transmisión” di Rosa. Sandra tamén fala dos matriarcados moi 
marcados en Vite.  

 
Notas das compañeiras:  
As poño de cores e a cada unha das persoas asígnolle unha cor para que así, de aquí en diante 
visualizar mellor a contribución de cada unha delas.  
Isabel 

Que sucede que quero destacar? 
El planteamiento de las ideas fuerza. Vite como la discusión de grupo, con la reflexión de leyenda 
negra a leyenda rosa”. 
Trabajo del plan comunitario en los inicios del Barrio. Proceso de construcción de Polígono a 
Barrio de Vite. Trabajo comunitario con mucha fuerza) 
Gori:  
-.Que sucede que quero destacar? 

A definición da idea de forza. 
-.Que me gustaría ter falado hoxe que non se falou? 

O proceso de creación da Asociación de Veciños conxunta. 
Felicia 
-.Que sucede que quero destacar? 
Gustoume sinalar os obxectivos concretos. 
-.Que me gustaría ter falado hoxe que non se falou? 

Seguir incidindo no papel das mulleres tanto a nivel asociativo como na súa propia formación. 
-.Que corrixiría? Hai algo que se poda mellorar?  
Quizais poñernos un punto concreto para cadaquén. 
Rosa 

-.Que sucede que quero destacar? 
Que se chamara a Joel ao grupo promotor 
-.Que se vaian marcando obxectivos moi concretos. 
 

As normas do xogo 

Reunión do 08-05-2019 

A esta reunión asistimos 
Rosa, Isabel, Sandra, Gori, Luqui, Teresa, Germam, David, Felicia, María, Manuel, Paula. 
Escusan asistencia: Pablo, Dora, Manuel Amor. 

 
Faise no Centro Sociocultural José Saramago de Vite, Sala 5, de 12.40 -14.30 h. 

O que acontece 
Hoxe como noutros días chegamos ao CSC un pouco antes da hora para preparar a sala 5. No 
piso de arriba, ao lado da máquina de café, está Luqui, Teresa e Anxo. Luqui nos tiña preparado 
un agasallo: o Pasaporte da República Independiente de Vite, e pra empezar a sellalo so hai que 
poñela foto ;) cada día que pasa sentímonos cada vez máis o cidadáns viteñas. 

Na sala tamén ocupamos cada vez máis espazo por iso, en vez de 2 mesas hoxe colocamos 3. As 
paredes tamén empezan a cubrirse. As paredes tamén se están convertendo na nosa referencia 
de traballo. Hoxe veu Manuel Miguens a darnos unha formación sobre como aprender a xogar 
con Cabila. Así que estamos atentas a súa explicación xa que vai ser clave para entender o “xogo” 
no que estamos metidas. 

Ao tempo, María reparte os manuais de instrucións do xogo. Deste xeito, o grupo motor 
empezará a familiarizarse cos folletos que imos ter que consultar para axudarnos a situarnos na 
fase na que estamos en cada momento e a seguir a secuencia do xogo. Para iso, ademais 
contamos cun taboleiro que nos axudará a seguir a partida.  
Nesta explicación é preciso situarnos na fase de Cabila na que estamos. Concretamente agora 
estamos na fase de Concreción Colaborativa da Proposta. E xa iniciamos o proceso denominado 
Definición do proxecto. Como indica o manual, para levar a cabo este proceso precisamos 
desenvolver varias tarefas. A primeira delas é a de Xerar ideas para a investigación na que xa 
estivemos traballando nas reunións anteriores. Agora toca que converter esas ideas na 
descrición do proxecto. 

Á pregunta de María de que si queren saber todo o que queda por facer, respostan “É mellor ir 
por fases”  

Manuel remarca que o GMotor ten que definir/describir o proxecto: é dicir sobre que temas vai 
a tratar o que espera conseguir. 
Debatemos sobre si se entende ou non a metodoloxía. Isto ten que ver coa comprensión das 
reglas do xogo porque non so somos (son) transmisores do saberes, das prácticas sociais do 
barrio senón que tamén somos investigadores e executores do proxecto de investigación.  

Sandra di que as veces resulta difícil. “É ir xogando. E despois é o tempo, teño a sensación de 
que estou aprendendo (...) Me custa comprender e as veces me sinto un pouco bloqueada. Sinte 
que as veces as cousas que se fan non están ben traballadas. E pode ter razón xa que este é o 
primeiro ensaio, o primeiro estudo de caso desta metodoloxía. 

Rosa, di que a la lle gusta, “encantada de participar (...)  Creo na figura vosa se non o facedes 
vos non saldría. Nos necesitamos que dirixades”. 

Fálase tamén do grao de implicación do grupo motor. María expón que ata que punto a 
facilitación constante pola nosa parte fai que o GM non tome as rendas das decisións.  

Fálase do tempo, tanto da necesidade de tempo para comprender as reglas do xogo como do 
tempo do que dispomos cada un de nós pra dedicarlle ao proxecto.  
Luqui fala sobre o tempo que queda para finalizar o proxecto que é setembro “Estou calculando 
os tempo e a min no me da (...) necesitamos todo este tempo para aprender”. A súa proposta é 
facer algo que se poida abordar en 2/3 meses e despois facer un proxecto máis ambicioso. A 
idea de Luqui sería a que podería funcionar, suxire Manuel. 
Teresa tamén amosa preocupación polos tempos xa que os meses de xullo e agosto son meses 
nos que se detén a actividade no centro sociocultural.  
Manuel aclara estas dúbidas “o tempo que quede ou que se inverta dependerá do que se queira 
facer. A metodoloxía non marca tempos e prazos, iso o marca o GM” dependerá do como de 
ambiciosas queiramos ser.  

Efectivamente a responsabilidade recae sobre nós. A formación que nos dou Miguel sobre o 
funcionamento de Cabila fixo que tomáramos conciencia do que temos entre máns e de que nós 
temos a responsabilidade do que se faga.  
Germam di que a metodoloxía implica un proceso de aprendizaxe determinando o tempo co 
que se conta. Para Manuel iso non é unha demora senón tempo que é necesario inverter no 
proxecto. De feito, esa é unha tarefa que está contemplada dentro da metodoloxía. O certo é 
que os tempos forman parte da preocupación do grupo. 
Manuel fala de ir paso a paso, de centrarnos en saber en que momento do proxecto, ou do xogo 
para ser máis exactas, estamos. María fala dos condicionantes dos proxecto nos que hai 6.000 € 
e o seu gasto ten que estar xustificado antes de setembro.  
A planificación e execución do proxecto sería a seguinte:  

● Maio: Plan Director. 
● Xuño: actividades. 
● Xullo, agosto e setembro: informes e avaliación. 

En definitiva, quedou claro que o GMotor ten que definir o proxecto de investigación. Isto é a 
partir das ideas de investigación temos que xerar un documento que defina o proxecto.  

Agora a conversa oriéntase a falar das diferentes actividades a desenvolver. De feito, na 
conversa sae de novo a importancia da historia do barrio, de coñecer o pasado de como xurdiu 
o Vite que coñecemos. “Vite pasa de ser un polígono odiado polos veciños a ser un barrio 
querido, con moito encanto”. 

Sigo a pensar que me resulta moi interesante ver os calificativos, descritivos que se utilizan para 
denominar as etapas de construción de barrio, do pasado. Odio //encanto. Pero precisamente 
esa etapa escura, negra aínda que cun forte arraigo de identidade e de pertenencia foi a que 
posibilitou crear o tecido asociativo entre a veciñanza e que agora, xa nunha etapa “colorida” e 
con encanto, se bota tanto de menos.  

Felicia di hai que elaborar o proxecto para despois definir as actividades. “Necesitamos primeiro 
definir a idea forza para desenvolver o proxecto e definir as actividades”. Entendéronse as 
normas do xogo.  

A conversa derivará de novo en falar das posibles actividades a deseñar. Isabel cre necesario 
facer unha actividade puntual pero interxeracional. Reconoce que está un pouco perdida. Pero 
non importa porque estamos empezando a xogar. 
Teresa entende que o importante no seu día foi “luchar para que se conociera Vite como barrio 
(...) trabajar por el barrio”. Polo tanto, Teresa suxire facer unha actividade relacionada con la 
integración del barrio. “Si nun primeiro momento o barrio estaba sendo habitado por persoas 
que procedían de diferentes lugares e un dos obxectivos da coordinadora era crear identidade 
dun barrio agora sucede que o barrio tamén está habitado por persoas que non se senten do 
barrio porque proceden de diferentes lugares”.  
Gori, di que non sabe si é posible recuperar a idea dos veciños de Vite de sentirse orgullosos do 
seu barrio (titular da Voz). Fálase do sentimento de barrio. Teresa di agora que non existe ese 
sentimento de orgullo. Recordo de “eu son de Vite” “Vite Nazón” o propio pasaporte...  

Teresa insiste: “Cada un vai por libre ... desde a perspectiva do centro, sen coñecer a historia o 
que vexo e que cada persoa vai por libre, cada asociación vai por libre, non sexo ve unha unidade 
nas organizacións de veciños (...) se foramos capaces de organizar unha actividade na que todas 
as asociacións de veciños se implicasen, de que moveran o barrio para facer algo, creo que eso 
sería moi importante, a movernos como barrio. Teresa amosa a súa preocupación por intentar 
facer barrio. Felicia, cre que esa dinámica de laxitude a nivel asociativo ocorre en todas as 
partes. Unha das razón que expón Felicia é que “a institucionalización das actividades rompe o 
impulso da propia veciñanza, se dilúen e fai que se perda o obxectivo das asociacións (...) a 
institucionalización produce estes desperfectos”. 

 
Isto da lugar a unha conversa na que se incorpora Isabel “ahora la gente va tan a lo suyo que los 
mayores se mueren en sus casas y nadie se entera”. Felicia dixo que hai 15 anos, para previr que 
sucederan estas cousas, no instituto tiñan unha rede que acompañaban a xente maior e ían 
visitalos. A prevención da soidade e do esquecemento. A rede veciñal como un tecido moi 
importante a ter en conta nun barrio.  

Rosa intervén para retomar a idea de Joel de poder contar “de lenda negra a lenda rosa” 
sinalando o que foi a forza dunha comunidade e en base a iso planificar algunha actividade que 
volva a implicar a toda a comunidade.  
Felicia fai de moderadora incidindo na idea de buscar o obxectivos.  



10 
 

Incídese na idea de facer actividades que integren a todo o barrio “para seguir descubrindo, 
seguir construíndo barrio contando coa forza de comunidade con todos os recursos / servizos 
públicos e asociativos”. Realmente aquí xa temos un obxectivo. Para Teresa “non son tanto as 
actividades que poidamos facer senón facer unha actividade que poida mover todo o barrio”. 
Por este moto descártase a idea de aproveitar  o día de San Xoán para facer un día de festa da 
veciñanza “porque cada asociación fai o seu sanxoán e si queremos é unificalas pois non sería o 
mellor día”. Teresa di que é preciso tirar pola memoria da xente maior a piques de perderse. 

Fálase de concentrar nun día as actividades: unha pequena romaría de comida, xuntas xogos, 
pequenos obradoiros e música..  
A Rosa gustaríalle recoller de maneira dixital o que se fixo no 30 aniversario para entregar aos a 
colectivos e veciños. Felicia di que iso ten que ver con facer un arquivo dixital da memoria do 
barrio. demanda por visibilizar e retomar iso. Igual de aí sae esa historia de que vai ser Vite, 
queremos saber o futuro de Vite.  

Rosa, ante a pregunta de que quere o barrio? “Eu sei o que quere o barrio, o barrio quere 
comercio, a xente quere que haxa xente nova, o barrio quere ascensores... Resulta interesante 
como nas conversas “o barrio” se lle atribúen propiedades sensitivas que actúa e reacciona 
como unha persoa: “o barrio quere”, “o barrio sinte”...  

Un obxectivo que sae na conversa: Reforzar a idea do barrio de Vite para seguir construíndo 
barrio. 

Outro obxectivo. Queremos saber o que agora quere o barrio. 

Para recapitular, Manuel di que nesta reunión falouse destes 3 obxectivos: 

● Visibilizar a memoria de Vite  
● Investigar a cerca do que quere Vite  
● Dinamizar Vite 

 
Felicia, a partir deses obxectivos reparte tarefas segundo a implicación de cada unha das persoas 
integrantes do GM no proceso de vida do barrio: “A memoria pode facela aquela xente que 
estivemos desde o comezo, a investigación os axentes sociais que agora están traballando ou 
no cento de saúde ou aquí e a dinamización os responsables do CSC”.  
Importante cita de 11º clausura do ciclo de talleres do programa “envellecemento activo y 
saudable / cuidando al cuidador en atención primaria de salud. 6 de xuño 16.30. 

Antes de rematala reunión faise o recordatorio: Paseo de Jane: sábado 11 ás 11:30 H   

https://www.facebook.com/janeswalkcompos/ 
 

 
 
 

Notas das compañeiras:  
Felicia 
-.Que sucede que quero 
destacar? 
A explicación do proceso e fases 
do proxecto. 
-.Que corrixiría? Hai algo que se 
poda mellorar?  
Creo que o grupo motor non se 
centrou no obxectivo e 
resultados e falou de máis sobre 
as actividades. 
Rosa 
-.Que sucede que quero 
destacar? 
A formación-metodoloxía. 
Gustoume moito. 
a setembro. Concretar 
obxectivos e actividades. 

 

 

Describindo o proxecto 
Reunión do 15-05-2019 

 

Este día non podo asistir á reunión polo que María encargarase de cubrir este día. O que si fago 
é transcribir as notas do grupo motor.  

Notas das compañeiras:  
Rosa 
-.Que sucede que quero destacar? 

Todo moito ben! 
-.Que corrixiría? Hai algo que se poda mellorar?  
Extrañei a Xoel. 
Manuel Amor 

https://www.facebook.com/janeswalkcompos/

-.Que sucede que quero destacar? 
a descrición dos obxectivos do proxecto 

que me gustaría ter falado hoxe que non se falou? 
creo que falamos do que estaba fixado de modo que (...) non teño que dicir. 
-.Que corrixiría? Hai algo que se poda mellorar?  
Quizais por ser a primeira reunión non tiña claro a metodoloxía e o sistema para establecer 
obxectivos. paréceme que po momentos nos perdíamos , que non distinguíamos entre 
obxectivos importantes ou menos importantes, que mesmo podíamos confundir obxectivos ou 
actividades… Supoño que máis adiante as cousas poderían estar máis claras.  
Gori 
-.Que sucede que quero destacar? 

A definición de obxectivos 
Teresa 
-.Que sucede que quero destacar? 
Penso que non temos claro todavía o que queremos facer e a onde queremos chegar. 

 

O proxecto nas mans do Grupo Motor 
Reunión do 29-05-2019 

 
Este día transcribo as notas do grupo motor.  

Gori 
-.Que corrixiría? Hai algo que se poda mellorar?  
Debemos lograr a implicación do persoal dos servicios públicos de xeito inmediato: centro de 
ensino, centros de saúde.  
Felicia 
-.Que sucede que quero destacar? 

Integrar o Taller Ocupacional na historia e Vite 
-.Que me gustaría ter falado hoxe que non se falou? 
(sempre falo, as veces demais).   
 

 
 

 Isto é o que hai e somos os que somos 
Reunión do 5-06-2019 

A esta reunión asistimos 
María, Germam, Gori, Felicia, Rosa, Sandra, Isabel, Luqui, e Paula. Pablo chega as 13.40. 

Escusan asistencia: Manuel Amor, Manuel Miguens, Teresa. Faise, como sempre, no Centro 
Sociocultural José Saramago de Vite, na Sala 5, no horario acordado de 12.30 -14.30 h.  

O que acontece 
Ás 12.40 h. da comezo a reunión que tivo como obxectivo principal falar sobre a consolidación 
do GM e revisar o proceso e traballo. O título do evento fai relación precisamente á 
consolidación do GM.  
Isto ten que ver coa necesidade que o GM se reafirme e tome conciencia de tomar as rendas do 
proxecto. María leva a reunión eu escribo a acta e tomo notas para o diario.  
María fala do reparto de tarefas e da posibilidade de que o GM se fagan cargo delas. Por 
exemplo, de facer as actas. Ninguén quere comprometerse. Iso ten que ver con que o GM e o 
GS fai actas coma se fora un diario, con moito detalle e non cren que o poidan facer coma as 
que agora están feitas. Arguméntase que se se está a escribir a acta non se pode participar de 
forma activa. O certo é que as actas hai que simplificalas.  
Decídese que as actas as segue a facer o Grupo Promotor. E hai que simplificalas. Isto tamén o 
comentou Miguel, na reunión dos luns, as actas son demasiado complexas e conteñen moita 
información e que beben do diario de campo.  
Comentarios sobre o proceso de Traballo aportados por GPM e GS 

María le o documento que está colgado no Drive. De feito este é un produto novo que tomou 
corpo na reunión dos luns do GPM e que vimos que eras necesario para garantir un proceso 
adecuado do proxecto e da súa execución. Penso que podería chamarse como un documento 
que está avaliando  o proceso de traballo de forma continua. Este doc. está colgado no Drive, 
como todo. Neste documento aparecen reflectidas varias cousas. Destaco dúas:  

● A asistencia as reunións, que é irregular. Para paliar esa falta proponse poñer dúas 
reunións á semana para asegurarse de que participen a maior parte das persoas e así 
asegurar un mecanismo de continuidade do proxecto. 

● Dúbida sobre se a propia ferramenta dixital é unha barreira para que a xente participe 
e incremente a súa participación na consulta, creación e modificación de documentos.  
Quédase que na próxima reunión comezaremos media hora antes para que o GPM dea 
a formación do Drive. 

O seguinte punto do día ten que ver moito co tratado antes sobre a reafirmación do 
compromiso do GM e da súa implicación no proxecto tanto para redactar como para executar. 
E ten moito que ver coas ausencias / presencias nas reunións. 
Sandra fala de que fisicamente non se pode estar, porque son épocas complicadas. Rosa tamén 
o di. 
Gori di que podería facerse dúas reunións no mesmo día.  
Isabel comenta que tomará vacacións na segunda quincena de xuño. 

Solucións para facer o grupo máis inclusivo / participativo posible:  
. Manter a xuntanza os mércores e traballar nos documentos no Drive.  
Rosa di que “se non vas as reunións non eres capaz de seguilas (...) me parece difícil facelo… 
reivindico a presencia física nas reunións”. 
Sandra: “Llega un momento que perdes el hilo, é moi difícil seguir o fío se non estás”. 
Rosa fala do tempo, tanto pola época do ano na que estamos como polo tempo que queda para 
finalizar o proxecto “o tempo non só de cantidade senón da época na que estamos, é o problema 
que  lle vexo”. 

https://docs.google.com/document/d/1F7wOgpe5_Jf7QNZB_2mpJQLgGamYLNPFlzC9fSAC5cA/edit
https://docs.google.com/document/d/1sJozQv9JIxLMtLc1n1DArzLE5pkVIksFDdon-mzNPUM/edit


14 
 

Germam: fala do Whatsapp como canal de comunicación. Fala de activar esta proposta (así 
estaba acordado na primeira reunión) e facer un documento no que quede rexistrado o que o 
GM lle comenta ao resto que non asistiu as reunión o acordado. “ como levalo o que pasa aquí 
dentro afora. Iso é unha función que alguén asume”. Tamén fala do mapa na que aparecen os 
diferentes integrantes do grupo motor para saber onde estamos a medida que avanza o 
proxecto e o grado de implicación que temos e mostramos ao longo do tempo e nas distintas 
reunións e tarefas. 
Gori: fala do compromiso que podemos adquirir / ter cada un de nós aínda que non asistamos 
ás reunións. 
Rosa di que non falta tanta xente ás reunións. Pero, efectivamente, os que faltan / botamos en 
falta son os representantes dos coles.  
Sandra ve imprescindible que estean os coles no grupo motor. Todos entendemos que a súa 
falta de asistencia é totalmente comprensible xa que estamos a final de curso e están 
desbordados de traballo. Todos entendemos que  
Entón, que facemos cos coles?  
A maior parte do grupo pensa que, a pesar de que non poidan vir, o grupo motor debe continuar 
coas tarefas para ter o plan director deseñado e e despois falar cos coles. Debemos ir deseñando 
o documento e imaxinar o que queremos executar a través das actividades e non esperar a que 
veñan os seus representantes, “porque senón é unha involución en todo o proceso. Isto é o que 
hai e somos os que somos” afirma Luqui con rotundidade. 
 
A redacción do Plan Director  
María comenta como se quere levar a reunión neste punto, ben comentar as referencias que o 
GPM engadiu ao Plan Director ou ben seguir co deseño do plan director. Luqui e Felicia din que 
non queren ver as por temor a contaxiarse, que prefiren que as ideas xurdan deles mesmos. A 
autenticidade na creación dos contidos e das actividades e como non quererse parecer a 
ninguén.  
Acaba de chegar Pablo. Comenta que lle é inviable en horario lectivo asistir as reunións. 
Dificultade que teñen os coles para asistir as reunións. “É necesario que esteas”, di Sandra.  
Pablo fala de Vite e do territorio que abarca o cole. “A min se me queda pequeno Vite…” porque 
evidentemente ao cole vai un alumnado mis diverso, no que Vite so é unha parte do territorio. 
“O barrio é distinto, no que hai moito traballador da Xunta (...) de 1000 nos anos 90 a 215 
alumnos que ten agora,  é un cambio moi grande”. Pablo conta que as familias están moi moi 
implicadas “pero non ten nada que ver co que se facía os 80/90”. Ampa activa e formada pola 
maior parte de residentes do barrio.  
Vólvese a falar da multitude de barrios da zona , … A Sionlla, Guadalupe, ¿quen é de Vite?... a 
metade da xente non é do barrio”.  
Tamén se fala da participación ou non dos nenos nas actividades escolares e que depende do 
transporte. A dificultade de participar por mor do transporte. 
Pregunta de María a Pablo: ¿que tipo de actividades relacionadas co patrimonio inmaterial lle 
pode interesar ao cole? 
Pablo di que podería ser o das Olimpíadas de Vite, “xuntando todo o barrio, unha actividade 
bestial (...) iso é patrimonio de Vite”.  
Felicia engade: “fomentar xogos tradicionais? (...) facer unha actividade interxeracional?”. 

Rememorando o pasado, eran as  Olimpíadas deportivas-culturais, na que teñen cabida os xogos 
florais, o cine… Gori era unha das persoas que as organizaban.  

https://docs.google.com/document/d/1tU-bupnj5BZ_K4iiA7UW9GVKXfxnwTacuALUWd6TbKw/edit

Luqui comenta unha actividade para facer nos coles. Por exemplo, na escola infantil facer un 
xogo de nenos no que haxa unhas preguntas que teñen que ver co barrio. E facer esas mesmas 
preguntas aos nenos e aos pais.  
Seguimos falando de actividades. Aí é onde parece que temos máis capacidade de imaxinar o 
que sería bo facer.  
Retomar as Olimpiadas é unha actividade que centra a atención de todo o grupo. Quérese facer 
e todos pensan que é bo activalas. É como invocar o pasado tendo en conta o momento actual, 
que nada ten que ver co que acontecía nos anos 80/90.  Isto é unha actividade de rúa. 
Precisamente fálase de que hai poucos nenos xogando na rúa e que as Olimpíadas permitirán 
usar os espazos públicos ao ar libre, xogar na rúa. E tamén é unha actividade interxeracional pois 
permite a convivencia entre os máis maiores e pequenos.  
Luqui di que as Olimpíadas duraban un mes. Estaban descentralizadas en diferentes lugares do 
barrio. Ao principio era en setembro, despois facíase a actividade do cinema ao ar libre e a 
continuación viñan as festas de Guadalupe. Despois, nos últimos 3 anos mudáronse para xuño, 
antes de rematar o período escolar. Nun dos lugares a xente maior ensinaba aos pequenos os 
xogos tradicionais. É unha transferencia de aprendizaxe do Patrimonio inmaterial. A identidade 
das Olimpíadas de Vite.  
Un factor interesante e do que se fala e o cambio demográfico que muda a identidade do barrio. 
Falase da posibilidade de que as Olimpíadas sexan o fío condutor do proxecto. Segundo Gori 
“para nos (o fío condutor) ten que ser o plan comunitario”. 

Para Luqui a pregunta esencial e que debe guiar o traballo  é ¿que lembranza tes do teu barrio?  
E que as  actividades deseñadas participen tanto os nenos como os pais. 

Rosa quere facer unha película do barrio. Luqui pode ser o director e Felicia por baixo di .. pois 
aquí temos unha actriz…” . É un luxo poder traballar con esta xente. A mi me parece incrible as 
ganas que teñen de continuar e de seguir facen a pesares do arduo que pode resultar o proceso 
que marca o proxecto.  
Este día ninguén escribiu notas que poidamos por en común. Pero o certo é que algunhas das 
persoas si collen notas nos seus cadernos.  
Acabamos uns minutos antes pois o feito de que non estea Teresa, implica que temos que 
recoller un pouco antes para que Anxo o bedel poida saír a súa hora. de feito anxo está molesto 
porque parece ser que alguén comentou que fai dúas semanas tiveron que recoller as 14.00 
horas porque o mandara el. 
 

O complicado proceso da escrita, quen 
escribe? dende onde se escribe? 
Como escribín ao principio do documento, decidiuse que o GPM seguiría escribindo as actas. 
Pero tamén decídese (o GPM) que se para o diario interno e se reinicia o diario do entorno, 
cremos que fai máis sentido. De feito, e isto é unha reflexión miña (Paula) que son a que estou 
escribindo, as veces non sei como o fago, se como GM o GPM.  
Na reunión do luns  co GPM quedamos en que nós, María e máis eu deixaríamos de ser GM para 
ser unicamente GPM. Acompañaríamos o proceso e daríamos formación se o grupo o requirise.  
Este día vai ser compartido entre os dous grupos. 

Realmente o diario de campo son os resumos das reunións. Son consciente que na escrita non 
fago un acta senon que fago un resumo do acontecido coas súas voces e tamén con reflexión do 
que sucede.  


